
NEwSLETTER




Cylchlythyr y Cofnodwyr Rhif 25
Cyrhaeddodd y gwanwyn yn ystod mis Mawrth a mis Ebrill, yn rhuthr o lif aer cynnes o'r de. O fewn ychydig wythnosau, roedd y gwanwyn wedi carlamu heibio i weddillion y gaeaf, ac yn cyflymu proses ffenolegol troad y tymhorau. Roedd y ddraenen wen wedi blodeuo cyn diwedd Ebrill. A chyn Calan Mai, dyma'r brithegion y gors cyntaf yn dechrau ymlusgo o'u chwilerod. Pwy fyddai wedi meiddio darogan hyn yng nghanol oerni mis Rhagfyr?  
A dyma fi felly, a'r tywydd da yn fy nenu o'm hogof, yn mentro allan i'r heulwen. Cyfle o'r diwedd i gennu ar e-byst, a rhestr o gyfarfodydd, a chyfle hefyd i gofio pam dewisais ecoleg fel galwedigaeth. Fel Wil Cwac Cwac a'i ffrindiau, codais un bore braf ddechrau Ebrill a gwibio i lawr tua'r afon. Gwibiais i lawr dyffryn Taf, o Gilfynydd i Bontypridd. Wrth ddilyn ystum yr afon, fe'i cefais fy hun yn sydyn mewn tirwedd anghyfarwydd, gyda golygfa newydd ac annisgwyl o'm blaen. Gorweddai Glyn-coch yn glyd ymhlith coedydd Craig yr Hesg ar y lan orllewinol. Arglawdd coediog ac uchel yr A470 oedd yn codi draw tua'r dwyrain. Rhyngddynt, dyma rywbeth yn debyg i un o ddyffrynnoedd trawiadol Ucheldir yr Alban. Dyna ddyfroedd eang a byrlymus afon Taf, gyda'i glannau isel, ei phyllau troellog, a'i dyfroedd gwyllt yn garlam i gyd. A'r rhewlifoedd olaf yn mynd heibio, gadawsant ambell i glogfaen yn y dŵr i gorddi'r dyfroedd. Fe welwn gyfoeth o fywyd gwyllt yng nghanol y dyfroedd carlamus, yn larfau pryf gwellt, yn benlletwadau, yn frithyllod môr, a bronwennod y dŵr, yn ogystal â'r hwyaid danheddog a'r dyfrgwn olaf. Safai coed y glannau yn gadarn y bore heulog hwnnw ym mis Ebrill. Roedd glaswelltiroedd eang, agored y gorlifdir yn frith â llaeth y gaseg. Roedd y gwenoliaid a'r gwenoliaid y glennydd yn trydar yn eu heidiau uwchben. Roedd sŵn yr afon yn rhuthro heibio yn ddigon i foddi twrw'r A470 uwchben. A dyma dirwedd anhygoel a syfrdanol arall yn ymagor o'm blaen. Tirwedd arall, gyda chyfoeth o fflora a ffawna. A thirwedd gudd yw hon, yn gyfrinach ymhlith y trigolion lleol. Fe'm hatgoffais fy hun i nodi'r lle yn fy rhestr o leoedd bendigedig i fynd ar fore heulog o fis Ebrill.
Tywydd 
Fel y gŵyr pawb, mae'r hen dywydd 'ma mor wamal ag erioed. Cofnododd Paul Marshman y mis Mawrth sychach erioed yn ei ardd yn Llwynypia, a'r mis Ebrill ail dwymaf erioed.
Cofnododd Marcus Middlehurst, Treherbert, y glawiadau canlynol ar gyfer tri mis cyntaf y flwyddyn. (Sylwer ar ei droednodyn bach bachog!)
Ionawr: cyfanswm - 358mm; uchaf - 100mm ar y 12fed
Chwefror: cyfanswm - 301mm; uchaf - 45mm ar y 12fed a'r 25ain
Mawrth: cyfanswm - 30mm; uchaf - 15mm ar y 31ain
Synnu ydw i i ni gael cymaint o law!
Rheoli bioamrywiaeth yng Nghefnpennar
Ychydig flynyddoedd yn ôl, prynodd Quenton Elphic ryw hen borfeydd yng Nghwm Cefnpennar. Fe fu defaid yn pori yna am flynyddoedd. Y farn gyffredinol oedd na allai dim ond ychydig laswelltau ac ambell i lygad y dydd dyfu yno. Cafodd y porfeydd rai blynyddoedd o reoli pori gofalus. Bellach, mae cyfoeth o flodau gwyllt yn ffynnu yno. Dyma esiampl berffaith o sut mae datgloi potensial bioamrywiaeth caeau a phorfeydd. Dyma stori fach dda yn wir i godi calonnau'r darllenwyr. Fel y dywedodd Quentin ei hun tua diwedd mis Mawrth:
‘Erbyn hyn, fe fydd hyd at bump o fuchod yn 'torri' glaswellt cyn gynted ag y bydd e'n tyfu.  Roedd modd i mi fedi a chynaeafu gwair o bedwar cae y llynedd. Bydd y lefelau maetholion yn is eleni,  yn enwedig gan i mi'u pori ar ôl lladd gwair.
Gwelais f'ehedydd cyntaf Ddydd Gwener ddiwethaf, 18fed o Fawrth, yn canu fry yn y nen.  Roedd yr ehedydd wedi codi'n fore eto ddoe a heddiw, yn mwynhau'r heulwen gynnar tua 7:00yb.  Mae'r caeau yn y cyffiniau yn addas iawn iddynt, gyda digonedd o borfa arw heb fawr o brysgwydd.
Llwyddais i osod ffens i ran o'r cae ger Tonty. Yn y cae hwn ar ymyl y dyffryn mi welais feillion igam-ogam, alaw, a bwrnedau chwe smotyn.  Eleni fe fydd modd i mi bori'r cae hwnnw hefyd, a chael gwared â rhagor o'r rhedyn ungoes.
 

Mae'r cenau cyll yma tua phedair wythnos tu ôl i'r rhai ger Craig Gelli Ddu Fach.  Bach iawn o liw clychau'r gog sydd i'w weld yn y coed hyd yn hyn, er bod y dail yn dechrau brigo drwy'r wyneb. Fel arfer, bydd gwahanol uchderau'r cwm yn blodeuo yn ôl amserlen weddol bendant. Gwaelod y cwm fyddai'n blodeuo gyntaf, Craig Gelli Ddu Fach ryw bythefnos yn ddiweddarach, ac wedyn Gefnpennar Uchaf i fyny'r tyle tua phedair wythnos yn ddiweddarach.
Adar
Tony Swann sy'n cadw llygad ar fywyd gwyllt ardal Llanharan. Dyma hanes cyffrous y tro iddo weld cudyll bach ym mis Ionawr; ‘Mae'r oerfel wedi cadw'r bwncathod draw o'r ardal, ac yn anaml y byddwn ni'n eu gweld.  Ond ar 8fed Ionawr, ger croesfan droed Bryncae dros y rheilffordd, mi welais gudyll bach yn hedfan uwchben ar ei ffordd o'r gogledd-ddwyrain.  Profiad gwefreiddiol yw gweld yr adenydd yn curo'n galed ac yn cau i hwylio ymlaen bob yn ail. Ond rhaid bod y cudyll wedi gweld rhywbeth yng nghanopi'r coetir.  Ymestynnodd y cudyll ei adenydd a dechrau troelli tua'r llawr - gwaetha'r modd, allan o'm golwg.  Mae'r cudyll bach yn ddigon cyffredin mewn mannau uchel yn ystod y gaeaf, ond dyma'r tro cyntaf ers dros 30 o flynyddoedd i un ymddangos yng Nghoed y Brynnau.
 

Yn Llanilid ym mis Ionawr, fe welodd Tony haid o ryw 40 o gornchwiglod. Daethant i hedfan o amgylch i'r safle ar 23ain Ionawr cyn cilio i'r Dwyrain - awr cyn y cyfnos.   Mae'n debyg iddynt gael hyd i ddigonedd o fwyd yn yr ardal, ac aros yno o bosib tan ddiwedd Ionawr. Yn sicr, mae digon o ddefaid yn pori yn yr ardal.  Uchafbwynt y prynhawn hwnnw oedd bod tinwen benywaidd. Bu hi'n chwilio'r safle am ryw dair awr. O bryd i'w gilydd fe ddaeth hi o fewn 20 troedfedd i mi.
 

Daeth cofnodion eraill i law'r gaeaf hwnnw. Yn eu plith roedd Barbara Williams yn sôn am farcud coch uwchben Tonypandy droeon yn ystod mis Ionawr a mis Chwefror.  
Anfonodd Marcus Middlehurst restr o adar ataf o Dynewydd, Treherbert. Ymhlith y rhain roedd y ‘titw Tomos las, y titw mawr, y titw penddu, a'r titw cynffon hir.  Fe gollodd yr ardal beth o'i gorchudd coed yn sgîl tywydd y gaeaf diwethaf. Dyna pam fod llai o ditwod i'w gweld. Beth yw hanes y robiniaid, ji-bincod, mwyeilch, bronfreithod, ac adar y to? Roedd y rhain yn brin cyn y llynedd. O ran llwydiaid y gwrych, cnocellod braith mwyaf, a sgrechod y coed, dim ond unigolion a welsom ni. Mae ein cymydog i lawr y ffordd wedi gweld parau ohonynt. Dywedodd hefyd iddo weld drywod yn rheolaidd, er nad oedd yr un i'w weld yma. Fel arfer, bydd digonedd ohonynt ym Mrynrhedyn ar hyd, ar bwys ffordd Coldra. Yn ogystal â hyn mae gennym hwyaid, crëyrod, brain a jac-y-dos. Mae Mark wedi anfon adroddiad am adar y gaeaf yn y Brynna. Yn eu plith ceir siglennod llwyd, nicos, gleision y dorlan (ar Afon Ewenni), a heidiau o ydfrain. Rhywogaeth ddiddorol ar y naw yw ydfrain Rhondda Cynon Taf. Nid oes llawer o nythfeydd brain i'w gweld yma. Bob tro i mi weld ydfran, byddaf yn gofyn i fi fy hun tybed lle mae'r nythfa frain agosaf. Felly dyma gwestiwn yn agored i bob cofnodwr yn Llanharan: a oes nythfa ydfrain yn eich ardal chi? Os oes, ble yn gywir mae hi?
Dyma nodyn a gefais gan Lesley James, yn disgrifio miri' crëyrod wrthi'n adeiladu nythod yn gynnar yn y gwanwyn:  ‘Pa mor gyffredin yw hyn? Fe welodd Phil a finnau 8 o grëyrod yn Nhrehafod, gyferbyn â Hen Giflan y Barri am 2yp Ddydd Sul 24ain Ionawr. Yn ogystal â' rhain roedd yno haid o wylanod penddu. Roedd ymddygiad y rhain i'w gweld yn tarfu ar y crëyrod. Wrth i'r gwylanod penddu hedfan uwchben, byddai'r crëyrod yn hedfan i ffwrdd, ond dyma hwy'n clwydo ar yr un safle o'r newydd pan oedd y gwylanod wedi mynd. Digwyddodd hyn ryw bump neu chwech o weithiau. Dyna'r tro cyntaf i mi weld cynifer o grëyrod gyda'i gilydd.
Bydd cigyddion mawr yn gaeafu yn ein hardal ni. Mae'n well ganddynt blanhigfeydd coedwigaeth a gliriwyd yn ddiweddar. Profiad gwefreiddiol yw gwylio'r adar hyn yn hedfan, gyda'u plu llwyd a du yn atgoffa rhywun o longau rhyfel. Y gaeaf diwethaf hwn fe dreuliodd un y gaeaf yng Nghoedwig Llanwonno uwchlaw Abercwmboi. Daeth y cigydd mawr hwn, a gweilch marth yn hela, a nifer o ylfingroesion, i sylw Phil Bristow a Paul Marshman. Cafwyd adroddiadau pellach o ylfyngroesion i law o ardal Daerwynno o'r goedwig ar Fawrth 14eg. Gwyliodd Jill a Wynford Price grŵp o ylfingroesion yn bwydo ar gonau sbriws. 'Roedd tua saith ohonynt yno, a chawsom ddwy awr hyfryd yn eu gwylio.' 
Profodd cofnodion dechrau'r gwanwyn fod adar wedi goroesi oerni'r gaeaf. Roedd Lesley Jones, er enghraifft, wedi gweld haid fach o gochion y berllan ar y coed ger Tŷ Trevithick tua diwedd y gaeaf. Gwelodd Jill a Wynford Price ‘ ddringwr bach yn troelli i fyny un o frigau derwen. Digwyddodd hyn ger y llwybr uwchlaw Fferm Tyla-fedw, Ynys-y-bwl. Bydd yr adar hyn yn dioddef yn y tywydd oer, ac felly pleser mawr oedd gweld un mor borthiannus a heini'.  Gwelodd Viv ddringwr bach arall yn Aberdâr ar Chwefror 16eg.
Pan fydd yr ehedyddion yn dychwelyd i fryniau'r Rhondda, fe wyddom fod y gwanwyn ar y ffordd. Cafodd Paul Marshman y pleser eleni o'u croesawu’n ôl i'r mynydd uwchlaw Llwynypia ar Chwefror 16eg.  Gwelodd Paul iachod bach yn dal i aeafu ar fferm Tŷ’n-tyla yn ystod mis Chwefror, a barcutiaid coch ar Fawrth 15fed. Ac yna, daeth y gwanwyn. Roedd nifer o siff-saffod yn ôl erbyn y 16eg a heidiau erbyn y 23ain ynghyd â theloriaid yr helyg hefyd. Erbyn canol Mai, roedd Paul wedi nodi dros 50 o deloriaid yr helyg yn canu ar ei libart ef. Mae gwahaniaeth trawiadol rhwng ffyniant teloriaid yr helyg yn y Rhondda, a chyflwr enbyd yr adar hyn yn rhannau deheuol Rhondda Cynon Taf. Er mor niferus oedd y teloriaid hyn yno ar un adeg, maent wedi mynd yn eithaf prin bellach. Mae'n amlwg fod rhywbeth ar gerdded.
Mae Paul wedi cofnodi llawer o deloriaid penddu yn canu yn ei ardal ef. Nid oes gwadu fod teloriaid penddu i'w cael ym mhob man eleni.. A tharo nodyn mwy sionc, beth am hanes clochdariaid y cerrig? Mae'r rhain wedi goroesi gaeaf oeraf y Rhondda ers degawdau. Roedd Paul wrth ei fodd yn cael hyd i diriogaethau pedwar clochdar y cerrig ar lethrau Llwynypia. Roedd y cogau wedi cael blwyddyn well yn 2010, ond erbyn hyn mae'u niferoedd wedi teneuo rywfaint. Clywodd David Gordon ei gog gyntaf yng Nghefnpennar ar Ebrill 10fed. (Ebrill 14eg oedd ei ddyddiad cynharaf cyn hynny). Daeth adroddiadau i law am ddwy gog arall o'r un Cwm ar Ebrill 25ain. Ond, a gwrando ar Quentin Elphick, rhaid bod llai o gogau i'w clywed yn ardal Cefnpennar eleni. Yn ôl Quentin, roedd tri o'r adar hyn yn canu yn 2010. Eleni, ar y llaw arall, nid oedd ond un i'w glywed yn canu yn rheolaidd. Tebyg yw'r sefyllfa yng Nghanol Rhondda, yn ôl Paul Marshman. Ni fydd cân y gog i'w chlywed ryw lawer oni bai fod mwy nag un gwryw yn yr ardal - gydag elfen o gystadleuaeth a gelyniaeth rhyngddynt.  Os taw un gwryw yn unig sydd yn yr ardal, mae'n debyg na fydd hwnnw yn teimlo fawr angen am godi'i lais. Er gwaethaf hyn i gyd, daeth nifer dda o gofnodion i law y gwanwyn hwn. Anfonodd Mark Evans gofnod ataf o'r ‘Meisgyn, Aberpennar, lle clywodd Mary Davies y gog gyntaf ar y 18fed’. Er ei bod o fewn y Parc Cenedlaethol, fe glywais y gog ger Bodwigiad, Penderyn, ar y 14eg Ebrill’. Mae cogau yma o hyd ym Mharc Gwledig Cwm Dâr, yn ôl nifer o adroddiadau, er nad mor niferus ag o'r blaen.  E-bostiodd Barbara Williams, gan ddweud ‘Anghofiais sôn wrthych am fy nghog gyntaf, ar fferm Caerlan ar Fai 2il. Erbyn y pryd hwnnw, roedd fy rhieni yn clywed un yn Nhrebanog ers dros wythnos’.
Hanes gwell o lawer oedd clywed fod gwybedogion wedi dechrau nythu o'r newydd ar Dŷ Glyncornel. Ond, am y tro cyntaf ers cyn cof, nid oes teloriaid y coed yng Nghoed Glyncornel eleni. Dyma golled yn wir. Roedd tri phâr ohonynt yno y llynedd. Colled fawr yn wir yw bod Glyncornel yn colli'i holl deloriaid y coed. Mae gennyf atgofion melys o Dŷ Glyncornel, a finnau'r gwrando ar gân teloriaid y coed a'r gwybedogion brith drwy'r ffenestr agored. Os yw'r ddau wedi mynd, dyna fwlch mawr yn wir.   
Gwelodd Mr a Mrs Lineham wenoliaid ym Mharc Gwledig Cwm Dâr ar Ebrill 3ydd. Ar 4ydd Ebrill, roeddwn i'n ddigon lwcus i weld haid o dros 50 o wenoliaid y bondo uwchben Trefforest. Roedd grwpiau o adar newydd gyrraedd, a dyma hwy eisoes yn fforio i'r tyllau ar wal y rheilffordd ar hyd y Broadway. Dyna dystiolaeth ychwanegol fod ein gwenoliaid y bondo yn barod i symud i ffwrdd o lannau afonydd i nythu os oes tyllau draenio addas mewn waliau. Ar Ebrill 13 fe welais i a rhai o'm cydweithwyr haid o ryw 100 neu ragor o wenoliaid y bondo a gwenoliaid yn bwydo ar Afon Taf, i lawr yr afon o Waith Trin Dŵr Cilfynydd. Ni welais ac ni welais ddim mor rhyfeddol yn fy myw.  
Anfonodd Paul Denning gofnod diddorol iawn am ylfinir yn galw ar Fynydd Portref, rhwng Tonyrefail a Brynna, ddiwrnod y briodas frenhinol. Cawsom nifer o adroddiadau dros y blynyddoedd am ylfinirod yn rhannau ucheldirol traean ganol Rhondda Cynon Taf. Dyna, yn fras, yw cyd-destun Mynydd Portref. Gan na ddaeth adroddiadau i law dros y blynyddoedd diwethaf, mawr oedd y croeso i adroddiad Paul.  
 

Mae Mark Evans yn dal i fonitro nythfa cigfrain Cynon. Yn ystod mis Mai, meddai Mark, ‘Cyfrifais y cigfrain fore heddiw (Dydd Sul), a chael cynifer â 256 yn ymadael â nythfa Blaencanaid rhwng 05:30 a 06:10. Dyma'r cyfanswm ail uchaf a gefais i unrhyw fis Mai ers i mi ddechrau cyfrif ddeng mlynedd yn ôl. Ac wrth i mi gyrraedd adref a dechrau bwyta brecwast, edrychais drwy'r ffenestr, a dyna'r tair gwennol ddu gyntaf a welais eleni.’ Bydd rhyw naws arbennig i ddychweliad y gwenoliaid duon bob blwyddyn. Bydd gwylio'r adar hyn uwchben Pontypridd yn wledd i'r llygaid a'r clustiau.   

Mae gan Richard Facey drwydded i fodrwyo adar, a bu mor garedig â chynnig i ni ragor o wybodaeth am fronwennod y dŵr yn Rhondda Cynon Taf.  Mae bronwennod y dŵr i'w cael ar nentydd rhai o'n safleoedd o dan reolaeth, ac mae Richard wedi modrwyo nifer o adar ger Cwmparc. Gwaetha'r modd,  ‘Fe fethon ni fodrwyo unrhyw fronwennod y dŵr. Roedd hyn yn dipyn o siom, gan i ni weithio'n galed i osod y rhwydi. Ond fe ddaethom ni i ben â dala siglen lwyd. O'n safbwynt ni, mae hyn yn gamp! Daeth nifer o bethau diddorol eraill i'n sylw hefyd, gan gynnwys troellwr bach a baw dyfrgwn!'’
Mae Jo Lineham wedi anfon y lluniad hyfryd hwn o grëyr bach atom.  Mae eu nifer ar gynnydd yn yr ardal. Caeau Tir Founder, ar orlifdir Cynon, yw un o'r lleoedd gorau i'w gweld.
Crëyr bach          Hawlfraint J.Lineham.

Cefais e-bost yn gynnar yn y gwanwyn gan Paul Symmonds a'i fab Ieuan, am fwncathod yn ffraeo dros diriogaeth; ‘Rwyf newydd wylio tri boncath fri yn yr awyr uwchben Glyn-coch. Roedd un yn chwarae yn arbennig o uchel ac yn disgyn yn gyflym. Ond twmblo roedd ef yn hytrach na phlymio, ac yn esgyn eto i wneud y cyfan eto. Ar ôl ychydig funudau o hyn, hedfanodd un o'r tri i ffwrdd. Arhosodd yr aderyn oedd yn 'twmblo a hedfan mewn cylchoedd cyn ymlwybro'n fras tuag at chwarel Craig yr Hesg.'
Roedd Stuart Jones wedi cael ffwdan yn adnabod rhyw adar - fel finnau. Gyrrodd e-bost ataf fi i holi:‘Dyma nodyn clou i ofyn a oes rhywun wedi anfon cofnodion am weilch marth yn ardal Pontypridd yn ddiweddar. Mae gennyf reswm cryf dros ofyn. Mae'n bosibl i mi weld dau yn ystod y ddeufis gwaethaf. Yn anffodus, nid oedd binocwlar gennyf ar y pryd - ac fe hoffwn i fod yn sicr am hyn, Ar y Comin oedd un ohonynt, a'r llall uwchben fy swyddfa yn y Brifysgol heddiw. Roeddwn i'n meddwl ar y dechrau taw gweilch glas oedd y ddau ohonynt. Ond roedd y ddau i'w gweld braidd ar yr ochr fawr, hyd yn oed i weilch glas benywaidd mawr. Roedd yr aderyn a welais heddiw yn llawer mwy. Roedd ei brif blu wedi ymledu yn fwy na'r disgwyl arferol gyda gwalch glas’.
Cefais gopi o e-bost gan Mark Evans ynghylch ymweliad safle yn ardal Hirwaun. Ardal yw hon lle mae mawnogau anghofiedig a drymliniau gweddilliol i'w cael. Mae'r geiriau yn creu darlun byw yn y meddwl 'Mewn amser eithaf byr yno, rhwng y peilon ar y drymlin a'r man eithinog, gwelais ddau glochdar y cerrig gwryw, dau bâr o freision y cyrs, a llinosiaid pengoch hefyd. Cefais olwg eithaf da o droellwr bach yn prancio ar ben helygen ddeilgron fechan. Roedd yno ehedyddion i'w clywed yn canu, a gwyliais gadno yn ymlwybro yn araf deg ar draws y man. Safai i synhwyro, chwilota, a nodi'r lle a'i arogl personol o dro i dro. Roedd y tywydd yn berffaith. Buaswn i wedi dwlu aros yno am oriau. Gwaetha'r modd, roedd y lawnt yn aros i gael ei thorri.'
Gwelodd Martin Bevan hebog yr ehedydd yn hedfan uwchben Perthcelyn ym mis Ebrill. Cofnododd bresenoldeb cwtiaid torchog lleiaf ar safle yng Nghwm Cynon. Roedd yno gwtiad benywaidd sydd, o bosibl, wedi dodwy wyau.
Mamaliaid 
Bydd ffwlbartod i'w gweld fel arfer yn farw gelain ar y ffordd. Y tro hwn, roedd hi'n hanes gwahanol iawn … Dyma esboniad Stuart Jones: ‘Rwy'n siŵr y bydd y cofnod hwn o ffwlbart arall o ddiddordeb i chi. Roedd e ar Randiroedd y Graig ym Mhontypridd. Dalais un arall dros y penwythnos, mewn trap llygod yn y cwt ar y rhandir. Roedd holl arwyddion ffwlbart nad yw'n groesryw ar ei bryd a gwedd: pigau gwyn i'w glustiau, wyneb neilltuol yn debyg i fwgwd lleidr penffordd a mannau tywyll ar ei wddf, a blew tywyll ar ei groen. Nid oedd wiw i mi'i ryddhau yn ôl i'r rhandiroedd. Wedi'r cyfan, rwy'n cadw ieir yma! Felly mi ryddheis i'r ffwlbart i'r goedwig yng nghefn Pwll Shoni. A dweud y gwir, rwy'n amau taw o'r fan honno y daeth y creadur gyntaf, A dweud y gwir, dyma'r ail un a ddalais yn ystod y ddwy flynedd ddiwethaf. Tybed a yw'r boblogaeth leol yn tyfu? Cyd-ddigwyddiad gogleisiol yw bod y boblogaeth cwningod lleol i'w gweld yn sylweddol is y dyddiau hyn. Fe fu brigiad o fycsomatosis ychydig flynyddoedd o hyn, ond roedd y boblogaeth wedi dechrau cynyddu eto. Mynd yn llai eto mae'r boblogaeth cwningod, ond nid oes cwningod tost i'w gweld yn unman y tro hwn.
Cefais gofnod gwych o ddyfrgwn gan Martin Bevan drwy law Mark Evan. Gwelodd Martin ‘dri dyfrgi; un benywaidd, a dau o rai ifanc y llynedd. Roeddent yn chwarae ac yn pysgota gyda'i gild, ar Afon Cynon.
Amffibiaid 
Roedd oerfel mis Rhagfyr wedi gohirio cofnodion y grifft rywfaint, ond ddim cymaint ag yr oeddwn i wedi disgwyl. A phwy enillodd y Goron am weld grifft cyntaf y flwyddyn? Safed Barbara Williams ar ei thraed! Ar Ionawr 26ain, gwelodd hi'r grifft ar fferm Caerlan, Tonyrefail. Fel y dywedodd Barbara'i hun: "dyma’r cynharaf i mi weld grifft erioed, ond nid wyf i’n synnu dim." Camp arall o ran darganfod grifft newydd oedd cofnod Paul Marshman. Gwelodd ef y grifft newydd mewn pwll dŵr 1,000 o droedfeddi uwchben lefel y môr, yng Nghwm Bodringallt. Digwyddodd hyn ar Ionawr 31ain, drannoeth y noson pryd y disgynnodd y tymheredd i -7◦ Canradd! Rhyw frogaod gwydn iawn yw'r rheiny yn Llwynypia, mae'n rhaid. Yn fuan wedyn cefais gofnod gan Dave Kerrs o rifft ar Chwefror 3ydd ‘Gwelais y grifft fore heddiw mewn pwll dŵr yn Ynys-hir’, meddai. A gwelodd Alan Rosney beth ar ei bwll dŵr yn Nantgarw ar Chwefror 5ed.
Yn anffodus, cafodd Paul Marshman hyd i 10 llyfant wedi'u lladd gan geir ar ddreif Glyncornel ar Chwefror 24ain. Fe fydd hyn yn broblem. Sut mae datrys hon? Tybed a fyddai'n werth i ni osod arwyddion sy'n dweud 'Rhybudd - Llyffantod'?  Lle arall na fu'r grifft broga mor hwyr â'r disgwyl oedd Cefnpennar. Gwelodd Quentin Elphic y grifft broga yno ar 15fed Chwefror yng nghae'r twmpath morgrug.  Mawrth 14eg oedd y dyddiad y llynedd, a  15fed Chwefror y flwyddyn cyn hynny.  Nid oedd grifft llyffantod i'w weld eleni. Mae'r pwll dŵr yn aeddfedu, ac ni allaf weld yn rhwydd rhwng y planhigion.  Y drefn oedd bod y llyffaint yn dodwy'u hwyau fis yn union ar ôl y brogaod.  Mae'r pwll yn bedair blwydd oed bellach. Nid fu dim grifft o gwbl y flwyddyn gyntaf, gan ei fod yn rhy newydd. Dyna pam y cyflwynais benbyliaid o bwll lleol.  Yn yr ail flwyddyn, gwelais wyth telpyn o rifft broga, a thuag 20 yn y trydydd. Eleni, wrth i frogaod y genhedlaeth ddychwelyd, roedd dros 60 o dalpiau.
 

Deorodd y penbyliaid tua 10 niwrnod yn ôl. Hyd yn hyn, ni ddaethant i ben â chroeso'r pwll, sef pellter o ryw 20 troedfedd.  Yn araf deg iawn y byddant yn gwasgaru o'r man silio, ond o ddydd i ddydd maent yn cyrraedd ymhellach.
Gwelais fadfall ddŵr balfog wrywaidd yn yr un pwll ar 15fed Chwefror. Un flwydd oed oedd y fadfall ddŵr hon, y gyntaf i'w pwll hwn. Amheuaf fod y madfallod hyn yn byw yn Afon Pennar.  Gwelais fadfall ddŵr balfog arall ym mhwll cae'r twmpath morgrug, ddiwrnod neu ddau yn ddiweddarach. Buont yn epilio yno'r llynedd, a'r flwyddyn cyn hynny hefyd.
Ymlusgiaid
Fe welodd Paul Marshman madfall ger fferm wynt ger Ebrill 12fed, ac roeddwn i wrth fy modd yn cael hyd i neidr ddefaid mewn bin compost plastig yn gynnar ym mis Mawrth. Dim ond un ffwdan sydd - rwy'n methu'n lân a rhofio'r compost dros yr ardd bellach.
Dreigiau ar dy Drothwy!
Cynhaliodd Grŵp Amffibiaid ac Ymlusgiaid Gwent (GAYG) achlysur llwyddiannus iawn wrth ymweld â Chomin Llantrisant ym mis Ebrill. Bu cyfle i glywed anerchiadau ac i fynd am dro drwy'r llochesi anifeiliaid sydd wedi'u creu ar y Comin.  Roedd nifer dda yn bresennol, gan gynnwys llawer o naturiaethwyr ifanc brwdfrydig.  Dyma ffrwyth y cyfrif i gyd: 'Chwe madfall, un neidr ddefaid, un broga aeddfed a llu o benbyliaid, un llŷg y dŵr, un cadno.  Roedd llawer o lõynnod i'w gweld, gan gynnwys un melyn y rhafnwydd o leiaf. Nid oeddwn i yn gwneud rhyw lawer o sylw o'r adar, ond yn sicr fe roedd llawer o deloriaid yr helyg i'w gweld.  Dyma'r hyn a nododd Rebecca East: melog y cŵn, amlaethai, fioled y gors, fioled arall, o bosibl yn fioled gyffredin - maddeuwch i mi am fethu craffu!  - llysiau Taliesin, hesg cynnar, coedfrwyn, a thamaid y cythraul.  Oes gennych chi ddiddordeb mewn ymuno â'r Grŵp? Mae'r manylion i'w cael ar http://www.sewbrec.org.uk/garg.page - neu mae croeso i chi fy ffonio i, wrth gwrs. 
Fflora
Cefais e-bost gan Mark Steer yn nodi pa mor niferus yw clychau'r gog brodorol, llysiau'r wennol a llygad Ebrill, a chors yn ardal y Brynna. Yn ogystal â hyn i gyd, nododd Mark ‘garlleg trionglog yn agos i'm gardd - yn eithaf anghyffredin yng Nghymru, rwy'n meddwl, ond wedi mynd yn bla ar Ynysoedd Syllan!’ Nid wyf yn gyfarwydd â garlleg trionglog, a dyma fi felly yn edrych mewn llyfr, a gweld mor brin yw hi yng Nghymru. Cafodd y rhywogaeth ei chyflwyno i Ynys Prydain amser maith yn ôl. Mae'r planhigion hyn yn werth eu gweld.
Daeth cofnod carn yr ebol cyntaf y flwyddyn (un o gerrig milltir pob gwanwyn) i law ar Fawrth 4ydd, o Lwynypia (PM). 
Roedd 249 o frithegion yn blodeuo ym Mharc Ynysangharad ym mis Ebrill. Roedd un o'r rhain wedi gweithio'i ffordd dros y llwybr i lan yr afon. Dengys hyn mor rhwydd y byddant yn ffynnu yng nglaswelltir gwlyb y gorlifdir.  Cofnododd Paul Marshman bresych y cŵn yn Nglyncornel. Er bod y rhywogaeth hon yn ddigon cyffredin yn ardal Llantrisant, mae'i phrinder yng nghoedydd y Rhondda yn ei gneued yn hynod yno. Mae Marcus Middlehurst wedi gyrru llun gwych o ytbys y coed (Lathyrus montanus) ataf. Llethrau glaswelltir asidig a'i fannau iach yw cynefin y rhywogaeth hon. Hyfrydwch annisgwyl yw'r blodau porffor sy'n gwelwi o dipyn i beth yn las ac yna'n wyrdd, ac yn troi'r llethr yn sbloetsh o liwiau. Roedd 64 o degeirianau'r waun ym mynwent Cefn Parc, Llantrisant. Dyma'r nifer uchaf ers pum mlynedd o leiaf. Dyna bleser yw'u gweld ar gynnydd eto ar ôl blynyddoedd o ddirywio.   
A finnau'n sôn am fflora, cynyddu mae'r pryder ynglŷn ag ymlediad y firws ffytoffora, a mesurau ar gyfer ei reoli. Ar hyn o bryd, mae'r firws yn bygwth planhigfeydd llarwydd a rhosydd llus. Mae Kevin Izzard yn ymchwilio i bob un o'r brigiadau posibl, gyda sylw arbennig i rosydd llus. Cafodd Mark Evans hyd i nifer o safleoedd posibl yng Nghwm Cynon. Drwy drugaredd, negyddol oedd canlyniadau rhan fwyaf y profion ar gyfer ffytoffora. Ond fe erys y bygythiad o hyd.
Ffyngau
Disgrifiodd Mark Steer y llynedd fel blwyddyn dda ar gyfer ffyngau, gyda llawer o gapiau tyllog craciau coch, ond gyda rhyw ffwng gwyn drostynt. Roedd nifer o enghreifftiau da o gyfrwy cennog hefyd.
Glöynnod
Cwrddodd Paul Simonds â glöyn cynta'r flwyddyn ychydig cyn rhyw hanner nos ym mis Ionawr. Roedd yn gollwng y ci allan i'r ardd, a dyna ryw  drilliw bach yn hedfan i mewn i'r tŷ. Anfonodd Paul lun ataf yn dystiolaeth o'r hyn a welsai. Mae hyn yn codi cwestiwn diddorol: beth yn y byd oedd trilliw bach yn ei wneud yn hedfan ar noson oer ym mis Ionawr?
Cofnododd Paul bâr o felynion y rhafnwydd, un gwrywaidd ac un benywaidd, ar Fawrth 15fed. Bu melynion y rhafnwydd yn hwyr yn deffro a dod allan allan y gwanwyn hwn, ond maent i'w gweld yn ddigon ffyniannus. Am yr ail flwyddyn yn olynol, mae'r gwynion blaen oren wedi cael gwanwyn hynod lwyddiannus. Roedd niferoedd mawr ohonynt i'w gweld ym mhob man y gwanwyn hwn, yn fwy nag adeg eu hanterth y llynedd hyd yn oed. Cafodd llaeth y gaseg wanwyn hynod lwyddiannus hefyd, ac roedd gwynion blaen oren wedi dodwy wyau ym mhob clwt ohonynt a chwiliais. Llwyddiannus hefyd oedd hanes y gleision cyffredin a'r gleision y celyn.  Ar ben hynny, mae'r trilliwiau bach ar gynnydd o hyd ac yn fwy niferus na'r un gwanwyn o'r blaen. Un arall o loÿnnod clasurol y gwanwyn yw'r brithribin gwyrdd. Glöyn i'r llechwedd a'r gweundir yw hwn, mewn gwirionedd. Mae'i larfau yn bwydo ar lus ac eithin. Cafodd y glöyn hwn wanwyn llwyddiannus hefyd, gyda chofnodion yn dod i law o sawl man. Gwelais innau rithribiniau gwyrdd hefyd. 31 mlynedd yn ôl oedd y tro diwethaf i mi'u gweld, ar Hod Hill yn Swydd Dorset ym mis Mai 1980. (Dechrau teimlo f'oedran, bobl annwyl!) Drwy ddamwain y cefais hyd iddynt, mewn ardal fechan o ros llus. Roedd yno löyn bach tywyll yn hedfan, ac wrth iddo lanio fe daerodd un o'm cyd-weithwyr fod y pryfyn yn wyrdd. Cefais ddeng munud wrth fy modd yn gwylio rhyw ddwsin o frithribiniau gwyrdd. I ble, atolwg, aeth y 31 o flynyddoedd heibio? Fodd bynnag, anfonodd Martin Bevan nifer o gofnodion brithribiniau gwyrdd ardderchog atom drwy law Mark: 'A minnau a Paul wrthi gyda'r arolwg ger mynydd Brynrhedyn, daethom ar draws un brithribin gwyrdd ar y ffordd i fyny. Ar ben y mynydd, roedd pump yn rhagor i'w gweld. Ffoniodd Kevin i ddweud ei fod ger y targedau saethu ar faes saethu Perthcelyn. Roedd wedi gweld 15 neu ragor o frithribiniau gwyrdd ar yr eithin, ychydig yn is i'r lle roeddem ni.'
Tua diwedd mis Ebrill mi welais wibiwr llwyd ar lethrau Craig yr Allt uwchlaw Tŷ Rhiw. Efallai fod tinc di-liw a diflas i'r enw, ond creadur cain yw hwn.  Gwelodd Paul Marshman brithribiniau gwyrdd yn ogystal â brithegion perlog yng Nghwm Bodringallt. Mae llawer o frithegion perlog wedi deffro a mentro allan yng Nghwm Clydach. Mae Ben Williams yn cadw llygad arnynt yno. Tynnodd Ben lun gwych o un o larfau’r  fritheg werdd ymhlith y sbloetsh o fioledau ar lethrau Clydach. Oes gennych chi ddiddordeb yn y gwahanol fathau o loÿnnod britheg yng Nghymru? Mae Richard Smith yn cydlynu cylchlythyr gwych o'r enw 'Frits About' ar y pwnc.  Mae'r rhifyn diweddaraf yn cynnwys y newyddion diweddaraf am frithegion y gors yn mentro a dod allan yn ardal Tonyrefail. Mae'n cynnwys adroddiad ar waith cofnodi clodwiw Richard ei hun, Ben Williams a Barbara Williams.  Hyd yn hyn o leiaf, fe ymddengys fod brithegion y gors yn gwneud yn o lew yn 2001.
Infertebratau Eraill
Roedd tywydd mis Ebrill mor hyfryd nes denu allan niferoedd anhygoel o wenyn, saerbicwn, a gwenynbryfed. Fy mhrif ddiléit y gwanwyn hwn oedd gwylio'r creaduriaid bach adenog hyn yn gwibio'n brysur yn ôl ac ymlaen rhwng y llwyni cwrens blodeuog, y briallu, a'r blodau eirin Mair yn yr ardd. Enillodd llysiau’r ysgyfaint drwy ddenu gwenyn blodau traed blewog (neu Anthophora plumipes,). Mae'r pryfyn duloyw hwn yn debyg i gacynen, yn sïo’n uchel, ac yn llawn egni anhygoel.  Rwy'n hoffi'n fawr y syniad o blannu planhigyn penodol ar gyfer rhywogaeth benodol. Llysiau’r ysgyfaint amdani os am weld Anthophora! Roeddwn i wrth fy modd hefyd yn gweld cacwn y coed (Bombus hypnorum) yn ffynnu ymhlith blodau'r gwanwyn yn fy ngradd. Newydd gytrefu o Ewrop mae'r cacwn hyn, a dyma braf y gallant oroesi'r gaeaf. O'r holl ryfeddodau ymhlith yr eurwiail, Cercopis vulnerata oedd y mwyaf. A dweud y gwir, dyma'r unig lyffant y gwair a adwaen! Byddai'n taro pawb sy'n ei weld ar unwaith. Mae'n gawr o'i gymharu â'r llyfant y gwair eraill, ac mae'n ddu gyda smotiau mawr coch - amhosibl ei golli!
Diolch eto am eich holl adroddiadau a chofnodion. Gobeithio y caf faddeuant os collais rai. 

